ՀԻՄՆԱՎՈՐՈՒՄ
[bookmark: _Hlk164591954]«Հայաստանի Հանրապետության ներքին գործերի նախարարության ոստիկանության կողմից հանցագործությունները և այլ իրավախախտումները կանխելու նպատակով հակաիրավական կամ հակասոցիալական վարքագիծ դրսևորող անձանց պրոֆիլակտիկ (կանխարգելիչ) հաշվառում իրականացնելու կարգը սահմանելու մասին» Հայաստանի Հանրապետության կառավարության որոշման նախագծի ընդունման

1. Ընթացիկ իրավիճակը և իրավական ակտերի ընդունման անհրաժեշտությունը.
ՀՀ կառավարության 2014 թվականի նոյեմբերի 6-ի N 1254-Ն որոշմամբ սահմանվել է համայնքային ոստիկանության գործունեության կազմակերպման կարգը: Գործող որոշումն ընդունվել է՝ հիմք ընդունելով «Ոստիկանության մասին» օրենքի 12-րդ հոդվածում ամրագրված լիազորող նորմը։ Սակայն 2022 թվականի դեկտեմբերի 16-ին ընդունված «Ոստիկանության մասին» օրենքում լրացումներ և փոփոխություններ կատարելու մասին» ՀՕ-460-Ն օրենքի 3-րդ հոդվածի 1-ին կետի համաձայն՝ օրենքի ամբողջ տեքստում «Կառավարությունը» բառը փոխարինվել է «Լիազոր մարմնի ղեկավարը» բառերով, բացառությամբ 15-րդ հոդվածի 2-րդ մասի, 19-րդ հոդվածի 1-ին մասի 3-րդ և 4-րդ կետերի, 31-րդ, 32-րդ, 34-րդ հոդվածների և 40.1-ին հոդվածի 1-ին և 2-րդ մասերի: 
Իրականացված օրենսդրական փոփոխության արդյունքում ՀՀ կառավարության 2014 թվականի նոյեմբերի 6-ի N 1254-Ն որոշման համար լիազորող նորմ նախատեսող՝ «Ոստիկանության մասին» օրենքի 12-րդ հոդվածում ամրագրված լիազորությունը վերապահվել է ոչ թե Կառավարությանը, այլ՝ Ներքին գործերի նախարարին։ Դրանից ելնելով՝ ՀՀ կառավարության 2014 թվականի նոյեմբերի 6-ի N 1254-Ն որոշումն անհրաժեշտ է ուժը կորցրած ճանաչել: 
Միաժամանակ, ՀՀ կառավարության 2014 թվականի նոյեմբերի 6-ի N 1254-Ն որոշման 26-35-րդ կետերը սահմանում են որոշակի անձանց հաշվառմանը վերաբերող կարգավորումներ, որոնք պետք է սահմանվեն ՀՀ կառավարության որոշմամբ՝ հիմք ընդունելով «Ոստիկանության մասին» օրենքի 19-րդ հոդվածի 1-ին մասի 6-րդ կետի պահանջները, որի համաձայն՝ ՀՀ կառավարության որոշմամբ պետք է սահմանվի Հայաստանի Հանրապետության քրեական օրենսգրքի 85-րդ հոդվածի համաձայն, պատիժը կրելուց պայմանական վաղաժամկետ ազատված դատապարտյալների, այն անձանց, որոնց նկատմամբ, Հայաստանի Հանրապետության քրեական օրենսգրքի 84-րդ հոդվածի համաձայն, պատիժը պայմանականորեն չի կիրառվել, կամ, Հայաստանի Հանրապետության քրեական օրենսգրքի 86-րդ հոդվածի համաձայն, պատժի կատարումը հետաձգվել է, քրեակատարողական հիմնարկներից և կարգապահական գումարտակից պատիժը լրիվ կրելուց ազատված անձանց, կենցաղային ոլորտում պարբերաբար իրավախախտում կատարած անձանց, պոռնկությամբ զբաղվող անձանց, բժշկական օգնություն և սպասարկում իրականացնող հաստատություններում հաշվառված` ալկոհոլամոլություն, թմրամոլություն, դեղամոլություն կամ թունամոլություն ախտորոշում կամ հոգեկան առողջության խնդիր ունեցող անձանց, ինչպես նաև մշտական բնակության վայր չունեցող թափառաշրջիկ կամ մուրացիկ անձանց պրոֆիլակտիկ (կանխարգելիչ) հաշվառում իրականացնելու կարգը։ Նշված խնդիրը լուծվում է սույն նախագծով։

2. Առաջարկվող կարգավորման բնույթը.
Նախագծով առաջարկվում է համապատասխանեցնել համայնքային ոստիկանության գործունեությունը կարգավորող ենթաօրենսդրական ակտը գործող օրենսդրական կարգավորումներին և «Ոստիկանության մասին» օրենքի 19-րդ հոդվածի 1-ին մասի 6-րդ կետով նախատեսված անձանց հաշվառման կարգը սահմանել ՀՀ կառավարության առանձին որոշմամբ: Ըստ այդմ, առաջարկվում է ընդունել ՀՀ կառավարության նոր որոշում, այլ ոչ թե՝ փոփոխություններ կատարել ՀՀ կառավարության 2014 թվականի նոյեմբերի 6-ի N 1254-Ն որոշման մեջ։ Վերջինս ոչ միայն սահմանում է համայնքային ոստիկանության գործունեության կազմակերպման, այլ նաև՝ «Ոստիկանության մասին» օրենքի 19-րդ հոդվածի 1-ին մասի 6-րդ կետով նախատեսված հաշվառման առանձնահատկությունները։ Ուստի, նպատակահարմար է, համաձայն լիազորող նորմի, համայնքային ոստիկանության գործունեության կազմակերպումը սահմանել ՀՀ ներքին գործերի նախարարի հրամանով, իսկ «Ոստիկանության մասին» օրենքի 19-րդ հոդվածի 1-ին մասի 6-րդ կետով նախատեսված հաշվառման առանձնահատկությունները, համապարփակ կարգավորումներ նախատեսելու անհրաժեշտությամբ պայմանավորված, սահմանել Կառավարության առանձին որոշմամբ:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.
Նախագիծը մշակվել է Ներքին գործերի նախարարության կողմից:
 
4. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և ծախսերում սպասվելիք փոփոխությունների մասին.
Նախագծի ընդունմամբ պետական բյուջեում ծախսերի և եկամուտների ավելացում կամ նվազեցում չի նախատեսվում:

5․ Կապը ռազմավարական փաստաթղթերի հետ.
Նախագծի ընդունումը կապված չէ ռազմավարական փաստաթղթերի հետ:

6․ Ակնկալվող արդյունքը.
 Նախագծի ընդունմամբ ակնկալվում է ապահովել օրենսդրական և ենթաօրենսդրական ակտերի համահունչ լինելը՝ սահմանելով «Ոստիկանության մասին» օրենքի 19-րդ հոդվածի 1-ին մասի 6-րդ կետում նախատեսված անձանց հաշվառման կարգը:

ՀՀ ներքին գործերի նախարարություն
